
Gebruik jy die Here, of dien jy die Here?
Liturgie

Votum en Groetseën

Ps. 68:1,9 

Geloofsbelydenis

Wet

Ps. 139:1,12

Gebed 

Leerstelling Sondag 42

Sb 5-3:1,3,4,5

Skriflesing en prediking 

Gebed

Liefdegawe

Ps. 149:1,2,4

Seëngroet

Skets

Teks: 2 Samuel 6:1-15; vgl. 1 Kronieke 13 en 15
Hoekom straf die Here vir Ussa so wreed in ons teks?  Het Ussa nie probeer goed doen om te keer dat die ark val nie?  Ons moet dieper as net Ussa se daad kyk.

Die skuif van ark voor Ussa se dood

Dawid en die volk wil die ark van die Here na Jerusalem skuif.  Hoekom?  Die magsvertoon van die leer daarmee saam, toon dat Dawid met die ark se skuif daarop aanspraak wil maak dat die Here met hulle is.  Die Filistyne het destyds ook gereken dat deur die ark te steel, God Israel sal verlaat.  Let op dat Dawid die ark op ŉ wa laat vervoer (net soos die Filistyne in 1 Samuel 6 gedoen het).  Ussa sterf as hy probeer keer dat die ark val en die ark word in die huis van Obed-Edom gestoor.

Hoe dink jy oor die Here se bystand in jou lewe?  Is dit vir jou vanselfsprekend?  Is dit vir jou vanselfsprekend dat Hy jou net móét seën.  Ons teks leer ons dat dit nie so is nie.  
Die skuif van die ark na Ussa se dood

Obed-Edom word geseën.  God se woede is afgekeer.  Nou kom Dawid en skuif die ark op die manier wat God voorgeskryf het – deur dit op die skouers van Leviete te laat dra.  Nou neem God sy regmatige plek onder die volk in. 

Dien jy in opregtheid die Here volgens sy voorskrifte?  Vra jy voortdurend wat jy vir die Here kan doen, en nie wat die Here vir jou moet doen nie, dan neem God sy regmatige plek in jou lewe in.  Dien Hom só!

Preek
Geliefdes in ons Here Jesus Christus

Lees ons die verhaal van Ussa se dood die eerste keer, dan kom daar verskillende vrae in ons gedagtes op:
· Waarom het die Here Ussa laat sterf?  Het Ussa nie probeer goed doen deur te keer dat die ark van die Here van die wa afval nie.

· Dawid en die volk was besig om die ark van die Here te skuif vanuit ŉ amper obskure wegsteekplekkie na ŉ ereplek in die hoofstad Jerusalem.  Hoekom lyk dit asof die Here in antwoord hierop eerder straf as seën?
Kom ons probeer hierdie vrae in die preek beantwoord. Deur hierdie vrae te beantwoord, gaan ons ook ŉ baie belangrike les vir ons eie lewens leer.
Om die dood van Ussa te begryp, moet ons iets baie mooi oplet.  Ons moet oplet dat daar in die verhaal twee geleenthede was waartydens die ark van die Here geskuif is.  Die eerste keer eindig met die dood van Ussa.  Die tweede geleentheid is sowat drie maande later.  

Maar kom ek beantwoord eers ŉ vraag wat sommige van julle dalk oor wonder.  
Wat was die ark van die Here?
Die ark van die Here was ŉ groot kis.  ŉ Spesiale kis.  Destyds toe die Here die volk uit Egipte laat trek het, het Hy aan Moses opdrag gegee dat ŉ besonderse tent gemaak moes word.  Hierdie tent is die Tent van Ontmoeting genoem. Hierdie tent was simbolies die blyplek van die Here in die midde van sy volk.

 In die middelde deel van hierdie tent (wat genoem is die Allerheiligste) moes die spesiale kis geplaas word.  Binne hierdie kis was daar sekere items: 
· die twee klippe waarop die Here met sy vinger sy Wet neergeskryf het, 
· die kierie van Aäron 
· en ŉ kruik met manna.  
Die kis was met goud oorgetrek en het ŉ soliede deksel van goud gehad.  Bo-op die deksel was daar twee goue gerubs (beelde van hemelwesens met vlerke).
Hierdie kis (ook genoem die ark van die verbond, of die ark van die Here) het besondere simboliek gehad.  In 2 Samuel 6:2 word gesê dat die Naam van die Here oor hierdie ark uitgeroep was.  
Hoekom?  Die ark was simbool van die Here se troon.  Dit was asof die Here vanaf die deksel van die verbondsark die volk regeer het.
Om ons teks nou  beter te verstaan, moet ons nou terugkeer na ŉ gebeurtenis wat sowat 70 jaar voor die dood van Ussa plaasgevind het:   
Nadat die volk van die Here uit die woestyn in die beloofde land ingetrek het, het die tent van die Here (waarbinne die ark van die Here was) by ŉ plek met die naam Silo sy staanplek gekry.  Daar het die tent van die Here, sowel as die ark vir baie jare gestaan.  Die volk het gereeld na Silo gegaan om die Here te aanbid.

Sowat 70 jaar voor die dood van Ussa, het die Filistyne egter die land binnegeval.  Teen daardie tyd was die volk (en die priesters) baie afvallig van die Here.  Dit beteken hulle het ver van die Here geleef.  Die hartseer was dat, alhoewel hulle ver van die Here geleef het, hulle gedink het dat hulle naby aan die Here leef.  Hulle het gedink die Here is met hulle.

Daarom dat twee van die priesters gegaan en die ark van die Here uit die tent van ontmoeting gaan haal, en saamgevat het oorlog toe.  Hulle het in hulle bygelowigheid gedink dat die Here met hulle sal wees as hulle die Here se ark by hulle het.  Miskien kan dit nog sterker gestel word:  hulle het gereken dat hulle die oorlog sal wen, omdat die Here by hulle is - hulle het immers sy ark, sy “troon” by hulle.
Tot Israel se skok, het hulle die oorlog verloor.  Die ark is deur die Filistyne buitgemaak en hulle het die ark na hulle land toe teruggevat.  Daarmee het die Filistyne gedink dat hulle nou mag oor die God van Israel verkry het.  
Die Here het dit egter nie toegelaat nie.  Hy het die Filistyne swaar gestraf met onder andere siektes en swere en dood, tot hulle die ark na Israel teruggestuur het. In 1 Samuel 6 lees ons hoedat die Filistyne die ark in eerbied op ŉ nuwe wa gelaai en deur twee koeie laat trek het.  So het hulle die ark na Israel teruggestuur.  
Terug in Israel het die Israeliete die ark gevat en in die huis van ŉ man met die naam Abinadab laat staan.  Daar het die ark vir ongeveer 70 jaar gestaan.  Abinadab en sy kinders het die ark opgepas.  Ons lees niks in die Bybel van die ark gedurende daardie sewentig jaar nie.  Dit is amper asof die Israeliete vir ongeveer 70 jaar vergeet het van die ark van die Here wat in die huis van Abinadab staan.
Gedurende die 70 jaar was die Israeliete nie baie gehoorsaam aan die Here nie.  Hulle het steeds maar ver van die Here geleef.  Saul is tot koning gesalf, maar hy het nie ŉ goeie verhouding met God gehad nie.  Om die waarheid te sê, hy het hom glad nie aan die ark van die Here gesteur nie.  Op ŉ stadium het Saul selfs priesters van die Here dood gemaak.
Na Saul het Dawid koning geword.  Enkele jare nadat Dawid koning geword het, het hy Jerusalem (wat al die tyd nog aan die Jebusiete behoort het) oorwin en besluit om Jerusalem sy hoofstad te maak.  Daarvan lees ons in 2 Samuel 5. Nadat Dawid Jerusalem oorwin het, het hy besluit om die ark van die Here Jerusalem toe te skuif.  Hy het (soos ons gehoor het) twee pogings aangewend.  

Kom ons fokus ons eers nou op die skuif van die ark vóór Ussa se dood.
In 2 Samuel 6 lees ons hoedat Dawid dertig afdelings soldate gevat het om die ark te gaan haal.  In 1 Kronieke 13 lees ons dat hy eers met die leiers van die volk beraadslaag het of die ark Jerusalem toe moet kom.  Hoekom was dit vir Dawid belangrik om die ark by hom in Jerusalem te hê?
Anders as Saul, het Dawid die grootste deel van sy lewe naby aan die Here geleef.  Ons kan aanvaar dat Dawid se motiewe om die ark van die Here na Jerusalem te skuif, eerbaar was.  Hy wou die ark, simbool van God se teenwoordigheid onder sy volk, weer ŉ ereplek gee, en so ook die godsdiens van Israel in Jerusalem (die hoofstad) sentreer.
Daarom dat hy met groot magsvertoon (die 30 uitgesoekte afdelings manne van sy weermag), gaan om die ark te gaan haal.  Sowat 70 jaar vroeër het die Filistyne uit respek die ark op ŉ nuwe wa na Israel teruggestuur en die ark deur twee koeie laat trek.  Dawid sou beter doen.  Ook hy sou die ark op ŉ nuwe wa laat ry, maar die wa sou hierdie keer deur osse getrek word.  

Agjo en Ussa sou die wa dryf.  Die Bybel sê dat hulle die seuns van Abinadab was.  Waarskynlik was hulle eerder sy kleinseuns of agterkleinseuns (onthou die ark het 70 jaar in sy huis gestaan.
Met groot vertoon is die ark op die wa gelaai en het die tog na Jerusalem begin.  Tot die groot tragedie plaasvind:  die osse struikel, Ussa steek sy hand uit om die ark vas te hou, sodat dit nie van die ark afval nie, en die Here tref Ussa sodat hy sterf!
· Dawid was eers woedend vir die Here: hoe kon die Here dit laat gebeur?  Hulle wil aan die Here goed doen, en nou kom die oordeel van die Here oor hulle?  

· Dawid het ook baie bang geword: gaan die Here se oordeel hulle nie ook in Jerusalem tref nie?  Nee, die ark kan nie Jerusalem toe nie.  Die ark moet weer eens ŉ ander staanplek kry.  Die ark is toe in die huis van ŉ man met die naam Obed-Edom gesit.
Geliefdes, hoekom het die Here Ussa, en deur Ussa, die hele volk gestraf?
Die antwoord kry ons wanneer ons kyk na 

die tweede keer wat die ark geskuif is.

In die drie maande wat die ark in die huis van Obed-Edom gestaan het, het die Here Obed-Edom en sy huis geseën.  Dit is aan Dawid vertel en hy het weer moed gekry.  Hy het besef die Here se woede is afgekeer.  Nou sou hy weer probeer om die ark te gaan haal.  Maar hierdie keer sou dit anders wees!
Hoe sou dit anders wees?

Waarskynlik het Dawid besef dat hy en die volk onwetend gesondig het die vorige keer.  Hy sou wou vasstel wat hulle verkeerd gedoen het.

Onthou nou dat die ark vir 70 jaar in die huis van Abinadab gestaan het.  Daardie tyd was boeke ook nie algemeen beskikbaar nie.  Die volk sou vergeet het wat die voorskrifte van die Here vir die skuif van die ark was.  In hierdie 3 maande sou Dawid navorsing laat doen het oor die skuif van die ark.  En wat hy uitgevind het, sou hy nou die tweede keer toepas.

· Die eerste wat hy uitgevind het, was dat die ark nie op ŉ wa mag gery het nie.  Die ark moes gedra word.

· Die tweede wat hy uitgevind het, was dat nie enige persoon die ark kon dra nie.  Net daardie spesiale familie mense, die Leviete, mag die ark gedra het.

Die tweede keer het Dawid die ark volgens hierdie voorskrifte gaan haal en met groot feesvreugde is die ark in Jerusalem ingedra.

Gemeente, wat leer ons uit hierdie belangrike gebeurtenis wat die Here vir ons in 2 Samuel 6 laat opteken het?
· Die eerste wat ons leer is dat onkunde nie ŉ verskoning vir die Here is nie.  Ons sal nie voor die Here kan staan en sê dat ons nie geweet het hoe om hom te dien nie.

Die feit dat die ark vir 70 jaar in die huis van Abinadab gestaan het, was nie ŉ verskoning vir die volk dat hulle vergeet het hoe die ark gedra moes word nie.  Hulle het nog die voorskrifte vir diens aan die Here op ŉ plek gehad.  Hulle moes daardie voorskrifte bestudeer het.

Meer nog, Ussa en sy broer het met die ark groot geword.  Hulle moes erns gemaak het om die voorskrifte van die Here in verband met sy ark te bestudeer.  Uit hul optrede blyk dat hulle nie ŉ idee gehad het wat God se voorskrifte was nie – en dit terwyl hulle van kleins af by die ark grootgeword het! 

Wat is die tragiese van ons teks?  
Die volk dink hul dien die Here, maar hulle het nie ŉ idee wat God se voorskrifte vir hul lewens is nie.  

Hoe kan jy die Here dien en gehoorsaam, as jy nie weet wat Hy van jou vra nie?  Dan bluf jy mos net jouself.

Geliefde, dien jy regtig die Here, weet jy regtig hoe om die Here te dien of bluf jy jouself? 

· Bestudeer jy die voorskrifte van die Here vir jou lewe?  
· Maak jy erns met die Bybel, Bybelstudie, erediensbywoning om God se voorskrifte vir jou lewe te leer ken?  
As jy nie weet wat die Here se eis vir jou lewe is nie, kan jy Hom nie regtig dien nie.  Dan gee jy maar net voor om die Here te dien!
Onthou, jy sal nie voor die Here kan staan en sê jy het nie geweet nie.  Jy het die Bybel.  Jy het geleenthede tot Bybelstudie.  Jy kan Sondae eredienste bywoon.  Gebruik dit geleenthede.

· Die tweede wat ons uit ons teks leer, is dat ons moet waak om die Here as vanselfsprekend te aanvaar.  Dit is ongelukkig in ŉ sekere sin wat Ussa se fout was.

Ussa het met die ark van die Here in sy huis groot geword.  Vandat hy sy verstand gekry het, was die ark daar gewees.  As kinders het hy en sy broer waarskynlik rondom die ark gespeel, of as die ark in ŉ aparte kamer gestaan het, waarskynlik soms na die ark gaan loer.  Geleidelik moes hulle vergeet het dat die ark dui op die teenwoordigheid van die Here.  Toe Ussa aan die ark geraak het, was die ark vir hom waarskynlik net ŉ kis wat hy sonder eerbied wou keer om af te val.  
Meeste van ons in hierdie kerkgebou het grootgeword in die kerk.  Ons ouers het kerk toe gekom.  Ons kom nou ook. 

· Is die kerk dalk vir ons iets vanselfsprekend?

· Het ons nog respek vir die kerk van die Here?

· Is die Bybel dalk vir ons iets vanselfsprekend?

· Het ons regtig respek vir DIE BOEK?

· Is dit vir ons vanselfsprekend om ons kinders te doop?

· Hoekom doen ons dit?

· Is dit vir ons vanselfsprekend om Nagmaal te gebruik?

· Hoekom gebruik ons dit?

· Is dit vir ons vanselfsprekend dat die Here vir ons moet sorg?!

Ons is mos gedoop!

Ons gebruik Nagmaal!

Ons is lidmate van die kerk!

Gemeente, ons moet waak daarteen om die Here as vanselfsprekend te aanvaar.  Sy sorg vir ons is nie vanselfsprekend nie.  Onthou, 

· die Israeliete het gedink die Here is met hulle – toe word die ark gesteel.  

· Hulle het gedink hulle doen goed aan die Here om die ark Jerusalem toe te vat - toe tref die oordeel van die Here hulle deur Ussa.
So maklik werk ons koppe ook op dieselfde manier. Ons dink ons leef naby die Here, maar kyk ons dieper, dan sien ons dat ons eintlik ver van die Here leef.  Ons dink ons doen goed aan die Here, maak kyk ons dieper, dan sien ons dat ons net die Here probeer paai.  Ons gebruik die Here, eerder as wat ons Hom dien.

Hoe baiekeer is ons nie soos mense wat in nood verkeer en in die tyd van nood kerk toe kom, bid en Bybel lees, maar as dit tyd van nood verby is, weer van die Here vergeet nie!  

Is dit nie ook hoekom ons dienste in vakansietye so swak bygewoon word nie!

Geliefdes, ons moet onthou ons dien ŉ heilige God.  Hy vereis eerbied en respek van ons.  Hy wil nie gebruik word nie.  Hy wil gedien word.

Genadiglik het ons nie ŉ Ussa vandag nodig om hierdie les te leer nie.  Ons het vandag steeds die les van Ussa in die Bybel.  Maar meer:  Jesus is in ons plek deur sy Vader getref.  Hy het die oordeel gedra word ons moes toekom, vir ons oneerbiedige diens aan Hom.
Meer nog, die ark van die verbond was simbool van die Here se teenwoordigheid in die midde van sy volk.  Ons het vandag nie meer ŉ ark as simbool nodig nie.  Jesus is God wat in ons midde gekom het.  Hy is Immanuel: God met ons.  Nadat hy teruggekeer het na die hemel het Hy sy Gees aan ons gegee.  Deur sy Gees woon en werk Hy elke dag in ons.

Laat ons reageer op sy teenwoordigheid in ons lewens.  Laat ons reg reageer.

Ter aansporing aan die begin van hierdie skoolkwartaal
· Ons het sy Woord, laat ons dit leer ken.  Ons het nie ŉ verskoning om te sê ons weet nie wat die Here van ons vra nie.  Leer die Bybel ken, sodat jy die Here regtigwaar kan dien!
· Ons moet seker maak ons aanvaar die Here se bystand nie as vanselfsprekend nie.  Staan jy in ŉ lewende verhouding met die Here waarin jou godsdienstige handelinge nie vir jou vanselfsprekend is nie, maar waarlik handelinge is waarmee jy die Here dien.
Kom ons dien die Here, kom ons spits ons net op Hom toe, met die eerbied en respek wat Hom toekom.
So kan ons verseker weet Hy is met ons, en sal ons sy seën beleef!
AMEN

